
HEBRI BATII
Kukũ Ko Bɛɛkpana Bɛɛta Ni

Hebri Batii

Yaa Ɔlaa Nwu Lefe Di Obi Nɔɔ Suoto Kuɔwa
Kuɔta Wo.

1 Saa yi, Yaa lakakatɛ aata bawa loo diafe ni di
Yaa ɔlaa babuɛtɛtɛ suoto obe kpinwu di sisuku
ate ate suoto. 2 Kafɔɔ di ayi yɛntɛle ya mmle
kamɛ, Yaa lɛkakatɛ ɛɛta wo diefe ni di Obi nɔɔ
suoto. Nnwɔɔ suoto di Yaa lefe ɛɛbla kayi ka
mmle nɛ. Obi nwu nkpo ninle otii wɔ eediki
eese alɛ aale nwɔ ni asaa amuu kleetɛ nɛ. 3 Obi
nwu nkpo niediki mmle okle di Yaa leklekle ni
eetuo nɛ. Nnwɔɔ kafɔɔ ninkpe Yaa letembi le
okle ninkpe nwɔ nii. Obi nwu nkpo kafɔɔ niɛyɔ
Yaa ɔlaa osie wɔ ninkpe nwɔ ni akle kayi ka
mmle osie kanya. Di obe wɔ atɔɔyɔ batii sikpile
ɛɛkyɛma eeloo nii, atoosifi ɛɛlaasiɛ di kasiɛkɔ ka
ninlenke ni di osi di Yaa oletannɛɛkyɛ.

Yaa Obi Nwu Nkpo Nlenke Yaa Batɔkyɛntɛ.
4 Yaa lɛbla Obi nɔɔ nwu nkpo ɛɛtaka katoo

alenke Yaa batɔkyɛntɛ. Diekye leyooto le di Yaa
lɛyɔ ɛɛtɔɔ nii, lɛtaka katoo dilenke alema.

5 Diekye Yaa diitɔkɔ batɔkyɛntɛ nɔɔ kuonwii
diidii alɛ,
“Obi nii fale.

Miɛ ntookple fɔ kote.”
Ee Yaa diitɔkɔ tɔkyɛntɛ nɔɔ kuonwii alɛ,
“Kɔwa fɔ kote ɔbale,

nioso fabale mi Obi.”
6 Di obe wɔ kafɔɔ di Yaa makyesee ni Obi nɔɔ
kasale kayi, aabuɛ alɛ,
“Yaa batɔkyɛntɛ bamuu dikpe nii, beese asi

kaasɔ beesumu nwɔ.”
7 Di Yaa batɔkyɛntɛ suoto yi, Yaa labuɛ alɛ,
“Lɛbla batɔkyɛntɛ nii, alɛ baate fɛ kɔfɛɛfɔ.

Mba kafɔɔ nikɔbla nwɔ ni ɔkpɛ di osi, lɛbla
ma nlɛ baate fɛ ɔtɔ ɔkplalomii.”

8 Di Obi nwu nkpo suoto, Yaa labuɛ alɛ,
“O Yaa, sɛka kalekɔ lefɔ nwu nkpo mawɛ dinaa

ni kaloo.
Le sɛka di batii lɛfɔ suoto di osuku kanya.
9 Fambɔmbɔ lɛsaa biene ɔbla, feekyidi kafɔɔ

lɛsaa lalaale.
Nkpo oso di Yaa lɛfɔ lediki fɔ nɛ, ɛɛta fɔ suoto
lɛyɔɔ, ɛɛyɔ fɔ eese di lɛba le diibu nkpe nii,

dilenke ni nle ɛɛta ni akyɛnwo lɛfɔ.”
10 Yaa lakple aabuɛ alɛ,
“O Saate, kaasɔ kakyekɔ, afɔ niabla kasɔ ka

mmle kamuu,
afɔ kafɔɔ niɛyɔ nnɛɛ lɛfɔ fɛɛbla kolo.

11 Asaa ya mmle amuu kamafe, kafɔɔ afɔ flɔbafe
diidii.

Asaa ya mmle amuu matɔ fɛ mmle okle di
abula ntɔ nii.

12 Fabakatu asaa ya mmle fɛmmle okle mankatu
ni awu.

Babakyɛlɛnsa nya kafɔɔ fɛ abula.
Kafɔɔ afɔ diidii flɔbakyi.

Alɛɛ lɛfɔ kafɔɔ nnaa kaloo diidii.”
13Diidii Yaa diɛtɔkɔ batɔkyɛntɛ nɔɔ kuonwii alɛ,
“Siɛ mi di oletannɛɛkyɛ,

dilaase di obe wɔ lɛyɔ balo lɛfɔ

lekpee fɔ ni ninkpaa kalɔ.”
14 Be di Yaa batɔkyɛntɛ nwu nkpo nle mɔ?
Anwuna ale bɔɔbla sɛkpɛ manta Yaa, ni eekpee
ma alɛ babakyakaako batii ba nimawɛ ni didiki
nɛ.

2
YaaMata Alɛ Batii NwɛDidiki Nwu Nimunimu.

1 Nle mmle oso dikpe ni buotikanko sɛlaa se
buonu ni nwaa, buomufũ sĩ buoklee osie kanya
alɛ, bulaayu osuku biene nwu nkpo. 2 Diekye
nse kanya ka di Yaa batɔkyɛntɛ lafũ baawako ni
bawa loo saa, nte nkpo, di otii owo lɛtaalɛ kufiofa
ee ɛɛbla otokopĩ di Yaa lananfi obiala kootoko fɛ
mmle okle diesiɛko nii, 3ni lɛ bienyu bilɛ buatoso
letokonanfi le ninte dita wo ni nse buosĩ didiki
kplɛ le mmle nwu nkpo? Saate omu niakasa
didiki le mmle nwu nkpo lɛkya oyie, fiɛ di batii
ba bamuu nianu nwɔ ni kafɔɔ lediki beetuo wo
klekle alɛ kute nkpo. 4 Yaa omu layɔ atuosaa ku
sɛkpɛ se niɛbla ni ɔkpɛ ate ate aayila ɔlaa nwu
nkpo kamaa alɛ kute nkpo. Ku Ninwuna Klekle
kamɛ akyɛsaa ate ate ya aasɛ aakpee ni baatii
kamɛ ni mmle okle dilɛ nwɔ ni kanya.

Yesu Ninle Otii Wɔ Nikɔkpaa Wo Ankyɛnko Ni
Didiki Nwu Nfũ.

5 Yaa ditayɔ kayi ka fɔle ɔlaa buobuɛ bulɛ
kabawa ni aakpee di Yaa batɔkyɛntɛ nnɛɛ kamɛ.
6 Kafɔɔ fɛ mmle beebuɛ ni lɛɛba ninwii di
Kɔkpana Klekle Kukũ kamɛ alɛ,
“O Yaa, be ninle otii, fiɛ foobu nwɔ disi nkpo?

Be lɛsaa niɛtɛ dile otii kaayi ka mmle fiɛ
foonyu nwɔ nkpo?

7 Fɛɛbla nwɔ ɛɛwa kasɔ kɛkɛɛ di obe kakui kamɛ
alenke Yaa batɔkyɛntɛ.

Fɛɛyɔ lɛkpa ku dibu feetũkũsɔɔ fɛle
lɛkakoto,

8ni fɛɛyɔ nwɔ feese di asaa amuu kanya nɛ.”
Di obe wɔ di Yaa lɛyɔ nwɔ eese ni di asaa amuu
kanya oso, ni lɛsalɛsaa nnaa alɛ diele nnwɔɔ nin-
yɛ kaanya. Kafɔɔmmle okle di asaa nte ni nunua
yi, dilootuo alɛ nnwɔɔ nin-yɛ di asaa amuu
kanya. 9 Kafɔɔ buɔnya Yesu wɔ di obe kakui
kamɛ bɛɛwakosɔɔ ni kasɔ kɛɛkɛɛ beelenkeesa ni
Yaa batɔkyɛntɛ nwu nkpo, diefe ni di Yaa sibualɛ
kamɛ oso, aafe diibuo kamɛ aakpi di batii bamuu
disi. Ta nkpo oso, Yaa ntɔɔyɔ lɛkpa ku dibu
eetũkũsɔɔ fɛle lɛkakoto.

10Dilɛ alɛ Yaa wɔ niɛbla ni asaa amuu, eemufũ
n-ya akle ni kata alɛ Kristo kawo nimu di dibuo
le kamɛ aafe ni oso, alɛ aakpaa batii ba ninle
ni Yaa babi anwako lɛkpa nɔɔ nwu nkpo kamɛ.
Diekye Yesu ninle otii nwɔ nikɔkpaa ma ankpee
ni diidiki kamɛ. 11 Nnwɔɔ ninfoto batii ankyeko
sikpile kamɛ, nnwɔɔ ku batii ba sikpile eefoto
nii, kote kunwii ninkpe ma. Nkpo oso sinunsɔ
ninkpɛ Yesu alɛ aalɛɛma alɛ babilɛma. 12Aatɔkɔ
Yaa alɛ,
“Kamalɛɛ fɔ leyooto nta babiloo.

Kamatansa fɔ di bafũbanutɛ kasiisakɔ
kamɛ.”

13 Aakple aabuɛ alɛ,
“Kamayɔ anu nii ntika di Yaa suoto.”
Ni aakple aabuɛ alɛ,
“Nyɛɛ ku babi ba di Yaa lɛyɔ ɛɛtɛɛ ni.”

14 Di obe wɔ baabi nwu nkpo nle ni suoto
sina ku ntɔ oso yi, Yesu omu kafɔɔ layɔ otii

letembi. Aabla nle mmle alɛ diefe ni di kukpi
nɔɔ nwu nkpo kamɛ yi, aawɔɔsa Abonsam wɔ
ninkle ni kukpi osie. 15 Diɛkyakaa nii, Yesu
labla nle mmle alɛ aadiki batii ba nikɔyɛkɛ
ni kukpi di nkpa lɛma disiɛbi le nienii ma ni
kamɛ. 16 Diekye diɛkpa kɔmɛ klekle alɛ, diele
Yaa batɔkyɛntɛ ɛɛwa ɔkyakaako, kafɔɔ Abraham
banantii. 17 Nkpo oso Yaa labla nwɔ fɛ babilɛma
di sisuku simuu suoto, alɛ aale Oletatɛ Nɔɔfo wɔ
nikɔnya ni batii nyaami, ambla ni asaa di osuku
kanya di Yaa anu, alɛ aadiki batii ankyeko sikpile
lɛma kamɛ. 18Nioso nunua, aafuo batii ba bɛɛsɔ
beenyu ni odiki, diekye nnwɔɔ omu nɔɔ baasɔ
nwɔ baanyu, aafe kafɔɔ diibuo kamɛ.

3
Yesu Kayilakɔ Lɛtaka Katoo Kalenke Mose

Kale.
1 Nkpo oso babiloo, aye ba di Yaa lɛlɛɛ alɛ

biasɛko nwɔ ni kafa nɔɔ asaa, ɛɛbla ye ni klekle,
bibu diisi di Yesu wɔ eekyesee alɛ ale ni Oletatɛ
Nɔɔfo di ofũ onu loo n-yɛ ni di suoto binyu.
2 Aabla asaa di osuku kanya aata Yaa wɔ nialɛɛ
nwɔ alɛ abla nwɔ ni ɔkpɛ fɛ mmle okle di Mose
labla ni asaa di osuku kanya di Yaa leyo kamɛ.
3 Fɛmmle okle di otii wɔ nietofo ni leyo nfũ dibu
anlenkee ni leyo nimu yi, nkpo okle kafɔɔ di Yesu
lefũ dibu alenke Mose nɛ. 4 Diekye leyo biala,
otii nietofo ni. Kafɔɔ Yaa ninle otii wɔ niɛbla
ni lɛsaa biala. 5 Mose labla lɛsaa biala di osuku
kanya di Yaa leyo fɛ kpɛmblatɛ. Ni aadiki sɛlaa
se di Yaa kɔwa ni ɔbabuɛ aatuo nɛ. 6Kafɔɔ Kristo

nnwɔɔ ɔɔbla asaa di osuku kanya fɛ Obi wɔ nin-
yɛ ni di Yaa leyo kanya. Awo ninle nwɔ leyo nwu
nkpo nse buokpee situ, buotika nwɔ anu lɛɛsaa
le buonyu osuku munta ni osie kanya.

Ɔnyɛɛ Katɛkɔ Nkpe Diɛta Yaa Batii.
7Nkpo oso fɛmmle okle di Yaa Ninwuna labuɛ

alɛ,
“Nse bienu Yaa sɛlɔ miɛ yi,

8 bitanwɛnsa situ lee osie,
fɛ mmle okle di bawa lee labla nii,

baataka baayila ni di Yaa suoto,
fɛ mmle okle baabla ni dii nwu nkpo baawɛ ni

di ɔfaafuu kamɛ,
di obe wɔ baasɔ nwɔ baanyu nii.

9 Nfa di bawa lee lasɔ mi baanyu,
baawolaa mi kaanya nɛ,
nu baanya asaa ya labla ni di alɛɛ ofosi ana
kamɛ.

10Nkpo oso ɔblɔ lafiɛmi di batii nwu nkpo suoto,
ni labuɛ nlɛ, ‘Obe lele beeyu di situ lɛma
kamɛ,

diekye bayinya sisuku nii batɛ nsũ.’
11Nkpo oso ɔblɔ lafiɛmi, ni laka ntam osie kanya

nlɛ,
‘Diidii blɔbabuo kasɔ ka suoto nlɛ kamata
ma mantɛ ni ɔnyɛɛ!’ ”

12 Babiloo, bilolaa binyu nwaa bilɛ, kuonwii
kaamɛ lee diɛwɛ otu kpile wɔ ninanfũ kunu nii,
alɛ aakple di Yaa wɔ ninkpe ni nkpa nkpaamaa.
13 Kafɔɔ, bika bawo obe lele fɛ mmle okle di
miɛmiɛ wɔ beebuɛ ni lɛkaako ye ni oso, alɛ
okpile dilaakyɔnkyɔ kuonwii lee alɛ aawɛnsa otu
nɔɔ osie.

14 Diekye nse buotika anu di Kristo suoto
osie kanya diɛlaase di kayɛntɛlekɔ fɛ mmle okle
buakye ni kasɔ yi, ninfɛ fiɛ bubawɛ lele ku
nnwɔɔ nɛ. 15 Nnya ɔlaa wɔ di Kɔkpana Klekle
Kukũ lebuɛ ni. Alɛ,
“Nse bienu Yaa sɛlɔ miɛmiɛ yi,

bitanwɛnsa situ lee osie fɛ mmle baawa lee
labla ni,

di obe wɔ baataka baayila ni di Yaa suoto.”
16 Bawe niale batii ba nianu ni Yaa ɔlaa fiɛ

baataka baayila nwɔ di suoto? Mma niale batii
ba bamuu di Mose lakpaa aakyeko Egipte kasɔ
suoto nɛ.

17 Bawe di Yaa lanya ɔblɔ aakpeeko alɛɛ afosi
ana amu? Mma niale batii ba niabla ni okpile di
Yaa lata ma baakpi ni di ɔfaafuu kasɔ nɛ. 18 Obe
wɔ di Yaa laka ntam aabuɛ alɛ, “Diidii blɔbabuo
kasɔ ka suoto nlɛ kamata ma ni ɔnyɛɛ ɔtɛ,” bawe
aalaka? Mma niale batii ba niataka baayila nwɔ
ni di suoto nɛ. 19Nioso buɔnya bulɛ batafuo kasɔ
nwu nkpo obuo, diekye, batafũ baanu.

4
1 Nkpo oso obe wɔ di Yaa ntɔɔta wo osuku

onyu alɛ buawɛ ni ɔnyɛɛ ɔtɛwɔ aaka ntam aabuɛ
aatɛ nii, bita bulolaa bunyu nwaa alɛ, kuonwii
lee dilabaka di osuku alɛ aabuo ɔnyɛɛ katɛkɔ
nwu nkpo kamɛ. 2 Diekye butoonu ɔlaa biene
nwu nkpo fɛmmle okle di mma kafɔɔ baanu nii.
Baanu ɔlaa nwu nkpo, kafɔɔ kutakyakaako ma.
Diekye obe wɔ baanu nwu nii, batafũ nwu baanu
kafɔɔ. 3 Kafɔɔ awo ba niefũ buonu nii, bubabuo
ɔnyɛɛ katɛkɔ nwu nkpo. Yaa labuɛ alɛ,
“Ɔblɔ lafiɛ mi, ni laka ntam labuɛ nlɛ,

‘Diidii, blɔbabuo kasɔ ka suoto labuɛ nlɛ
kamata ma ni ɔnyɛɛ ɔtɛ!’ ”

Yaa labuɛ ɔlaa wɔ mmle kuntɛ ɔkpɛ nɔɔ omu
ntooloo di obe wɔ aabla ni kayi. 4 Diekye
di Kɔkpana Klekle Kukũ kamɛ lɛba ninwii Yaa
lakakatɛ di dii kuɛnsĩ suoto alɛ,
“Di dii kuɛnsĩ le suoto,

Yaa ladiɛ sɛkpɛ simuu ɔbla, aatɛ ɔnyɛɛ.”
5Yaa lakple aabuɛ ɔlaa nwu nkpo kafɔɔ ninfũ alɛ,
“Diidii blɔbabuo kasɔ ka suoto labuɛ nlɛ kamata
ma ni ɔnyɛɛ ɔtɛ!”

6 Batii ba niakasa ni ɔlaa biene nwu nkpo onu,
batabuo ɔnyɛɛ katɛkɔ nwu nkpo, diekye batafũ
baanu. Kafɔɔ osuku lekple kute alɛ batii bamba
kabuo. 7 Nle mmle kotuo klekle alɛ Yaa lediki
obe bamba ɛɛtɛ, obe nwu nkpo ninle Miɛ nɛ.
Alɛɛ kpinwu ntɔbafe fiɛ aakakatɛ aafenko di Ɔka
Dawid ɔlaa wɔ butoobuɛ buɔbafe ni suoto alɛ,
“Nse bienu Yaa sɛlɔ miɛmiɛ yi,

bitanwɛsa situ lee osie.”
8 Diekye nse fɛ Yosua nkpaa batii nwu nkpo
ambuoko ɔnyɛɛ katɛkɔ nwu nkpo di Yaa labuɛ
ni yi, nse Yaa diesinkakatɛ akyeko dii bamba
kuninwii suoto. 9 Nkpo oso di Lɛnyɛɛtɛyi lewo
lekple dikpe di Yaa batii ntɛ ni ɔnyɛɛ nɛ. 10Nioso
otii lele niebuo Yaa ɔnyɛɛ katɛkɔ nwu nkpo
kamɛ, madiɛ sɛkpɛ nɔɔ simuu ɔbla antɛ ɔnyɛɛ fɛ
mmle okle di Yaa latɛ ni ɔnyɛɛ. 11 Nkpo oso bita
bukpee okyiini osie kanya alɛ awo kafɔɔ buabuo
ɔnyɛɛ katɛkɔ nwu nkpo kamɛ. Alɛ kuonwii loo
dilaaka di osuku fɛ mmle okle baaka nii, ta
otokopĩ lɛma oso.



HEBRI BATII 4:12 ix HEBRI BATII 5:2

12 Diekye Yaa ɔlaa nwu nkpo nkpe nkpa,
kuɔbla kafɔɔ ɔkpɛ wlawla. Kukpe abe kafɔɔ
kulenke kapamii nfũ abe nfũ abe. Kumbuo di
otii kamɛ, kunsifi kamɛ kamɛ, kunsɛ ɔkla ku
ninwuna ntɛɛ, kumbuo kunsifi akufi nkyakakɔ
ku dikufi kamɛ lɛla, kunwolaa kafɔɔ otii disibu
kamɛ ku otu nɔɔ kamɛ dibiesaa klekle nindiki
ninwako. 13 Asaa ya amuu di Yaa lɛbla nii,
kuninwii nnaa alɛ diewofa nwɔ nii. Amuu nte
temple di anu nɔɔ. Nnwɔɔ kafɔɔ ɔkyɛ baamuu
loo bubata suoto loo nkuntaa munta nɛ.

Yesu Ninle Wo Oletatɛ Nɔɔfo Alenke Bamuu.
14 Nunua yi, bita bumufũ ofũ onu wɔ ninkpe

wo buodiki buobuɛ ni buklee osie kanya. Diekye
bukpe Oletatɛ Nɔɔfo kplɛ wɔ ninle ni Yesu, ale ni
Yaa Obi wɔ niasifi ni osi. 15Diekye Oletatɛ Nɔɔfo
loo diele otii wɔ di ɔlaa loo dilɔbanu ni kafutu diɛ
kasɔ loo ɔwa kamɛ. Diɛkyakaa nii, Oletatɛ loo nle
otii wɔ baasɔ baanyu ni siisuku kpinwu suoto fɛ
mmle okle bɔɔsɔ wo mannyu nii, kafɔɔ atabla
okpile. 16 Nkpo oso, bita bukpukiti butɛɛtɛɛ
Yaa lɛkakpomii nwu nkpo katũ ku sɛkambi, nfũ
siifutulɛ nɔɔ nkpe ni. Nfa di Yaa manya wo
nyaami anle wo sibualɛ di obe wɔ diefĩ wo ni
nɛ.

5
1 Oletatɛ Nɔɔfo lele beediki beekyeko batii

kamɛ yi, ose manse nwɔ alɛ aasiɛ di batii ku Yaa
ntɛɛ ambla ɔkpɛ kaanya lɛma. Ɔkpɛ nɔɔ ninle
alɛ, aayila di batii kanya an-yɔ asaa ɔta anta Yaa,
anta ole kafɔɔ di sikpile lɛma disi. 2OletatɛNɔɔfo
nwu nkpo nfuo otu ɔtɛ kaasɔ ɔta batii ba ninanye

ni kufiofa nwu nkpo beeyu ni osuku. Diekye
nnwɔɔ omu nɔɔ kafɔɔ oloofuo kufiofa nwu nkpo
ole. 3 Ta nkpo oso, dikpe ni ɛɛta ole di nnwɔɔ
omu nɔɔ sikpile suoto ku batii bamba sele disi.

4 Otii kuonwii ninse suoto Oletatɛ Nɔɔfo ayɔ
dibu le mmle ata suoto. Kafɔɔ Yaa lete ninlɛɛ
otii ambla nwɔ Oletatɛ Nɔɔfo fɛ mmle okle aalɛɛ
ni Aaron.

5 Nkpo okle kafɔɔ di Kristo diese suoto Oletatɛ
Nɔɔfo ayɔ dibu le mmle ata suoto nɛ. Kafɔɔ Yaa
niase nwɔ ni aabuɛ alɛ,
“Obi nii suɔtɔbi fale.

Miɛ ntookple fɔ kote.”
6 Aakple aabuɛ di lɛba bamba alɛ,
“Oletatɛ fale diesifi ni ninaa ni kaloo

fɛle Melkisedek okle.”
7 Obe wɔ di Yesu lawɛ ni kaayi ka mmle fɛ otii,
ampɛ ɔlaa anta Yaa ku lekoto otikiti osie kanya.
Anwi kaku ku kudu osie kanya ku nnumɛɛ
blɔblɔblɔ, anta otii wɔ nimadiki nwɔ aakyeko
ni kukpi kamɛ. Ta aawakosa suoto kasɔ aayɔ
dibu aatɔɔ nii oso, Yaa lanu nwɔ diwilɛɛ. 8Kuntɛ
Yaa Obi aale yi, aatekete mmle mankyɔɔ ni ɔlaa
atoko di abuo ya kamɛ aafe nii. 9Ta mmle di ɔlaa
nɔɔ atoko ɔkyɔɔ lɛbla ni nimu oso, ɛɛbakple otii
wɔ ninta ni batii ba bamuu niɛkyɔɔ nwɔ ni ɔlaa
atoko nkpa be ninnaa ni kaloo tatɛ. 10 Nioso Yaa
ladiki nwɔ alɛ aale Oletatɛ Nɔɔfo di Melkisedek
osuku kanya.

Bilolaa Binyu Bilɛ Biekple Nkpaamaa Di Ofũ
Onu Wɔ Mmle Suoto.

11 Asaa kpinwu nkpe buabuɛ ni di ɔlaa wɔ
mmle suoto fiɛ, kafɔɔ kasɔ ninya odiki ntookple

ɔlaa, diekyemínfuo asaa omufũ okpee diisi kamɛ
wlawla. 12 Nwaako, ditɔɔklɛ dikaatɛ alɛ nfɛ
minle ni basaatuotɛ fiɛ, kafɔɔ diekple diefĩ alɛ
otii owo kakple antuo ye kasɔ kakyekɔ asaa di
Yaa ɔlaa nwu nkpo suoto. Ote bite fɛ babifɔɔle
ba di nnyɛɛ ntu lefĩ nii, nse nfɛ dikaatɛ alɛ biale
ni alesaa nutũle. 13 Otii lele nikokple anyɛɛfu
yi, obifɔɔle eekple ale, ananye ni lɛsaa le ninle
ni dibiene ku dikpile. 14 Banɔɔfo ninle alesaa
nutũle, diekye batɔɔnanfi suoto di asaa kpinwu
kamɛ, nfɛ baye lɛsaa biene ku lɛlalaale.

6
1Nioso yi, bita bukyɛ sitũ di banɔɔfo asaa otuo

kamɛ, biɛta budiɛ kasɔ kakyekɔ asaa ya baatuo
ni di Kristo kamɛ. Bitasinta buakple buatuo asaa
di mmle okle biakyisa ni situ di asaa ya ninanfũ
ni kɔya nfũ ku mmle okle biafũ Yaa minnu ni
lɛfɔle. 2 Butootuo ye asaa ate ate di Yaa ntu
okpeesa suoto ku nnɛɛ otika di batii suoto ku
mmle di bakpi mataka mankye ni kukpi kamɛ ku
lɛkanko yɛntɛle le nimawa nii. 3 Nkpo oso bita
bukyɛ sitũ. Nse Yaa letuna yi, nnya nle mmle nfɛ
bubabla ni.

4 Batii ba nintooyinya Yaa lɛkpa nwu nkpo
bɛɛnya nii fiɛ beekple ni nkpaamaa, lɛ dibate
ma? Diekye baatu lɛkyɛsaa nɔɔ le niakye ni osi
baanya, baawɛ kafɔɔ dibia di Ninwuna Klekle
kamɛ, 5 baanya kafɔɔ dibiene le ninsi ni di Yaa
ɔlaa biene nwu nkpo kamɛ, baafũ kafɔɔ osie wɔ
ninsi ni di sɛka kalekɔ nɔɔ ka nikɔwa ni kamɛ,
6 fiɛ nfɛ baakple nkpaamaa di ofũ onu lɛma
kamɛ, mansinfuo okple okyi. Diekye beekple

bɔɔkaasa Yaa Obi nwu nkpo di kowoso suoto,
bookpee nwɔ sinunsɔ di batii bamuu anu di
lɛkpaka.

7 Yaa nkusɛkusɛsa kasɔ ka di kanto nnɔɔ
ankpete ka ni obe lele, kanta alesaa nlɛ anta
ni batii ba oso bɛɛkpɛ ka nii. 8 Kafɔɔ kasɔ ka
ninkɔntɔ ni siwuu ku sɛfa kpile yi, kanaa nfasũ
kɛɛta lɛsalɛsaa. Lɛkpaani mmiɛ ka otikanko.
Kayɛntɛkɔ, babakpee ka ɔtɔ manfiɛ.

9 Babiloo bɔmbɔtɛ, kuntɛ buɔkakatɛ mmle
okle, di ɔkyɛloo, buotika ye anu bulɛ aye, biye
asaa biene ya ninsi ni di nkpa ɔwɛ kamɛ. 10 Yaa
diele otii wɔ ninambla ni asaa di osuku kanya
alɛ, aayee asaa biene ya biabla nii. Ee lɛbɔmbɔ
le biadiki biatuo ni ta nnwɔɔ oso di lɛkyakaako
kamɛ. Biakyakaako batii nɔɔ ba niefũ beenu
nii, bia mmiɛ biokple minkyakaako ma. 11 Dile
wo dibiesaa osie kanya bulɛ, obiala kaamɛ lee
kakpee okyiini di nkpa biene be mmle kamɛ
ninaase kaase, alɛ asaa ya bionyu osuku minta ni
kawa kaanya. 12 Buloomiɛ bulɛ biakple bakyɔkɔ,
kafɔɔ bikpee okyiini alɛ biate fɛ batii ba niafũ
baanu nii, baawɛ ni otu ɔtɛ kaasɔ, alɛ baafũ ni
ntam be di Yaa laka aata ma nii.

Yaa Latika Difuɔ Di Ntam Be Aaka Ni Suoto.
13 Obe wɔ di Yaa labuɛ ɔlaa aatɛ ni Abraham,

aaka di leyooto nɔɔ suoto aatɔɔ di ɔlaa wɔ aabuɛ
ni suoto. Diekye otii kuonwii nsinnaa alenke ni
nnwɔɔ Yaa. 14 Aabuɛ alɛ, “Nwaako kɔtɔkɔ fɔ
nlɛ, kama kusɛkusɛsa fɔ nta fɔ fanwɛ banantii
kpinwu.” 15 Abraham latɛ otu kaasɔ, aatika Yaa
anu. Nkpo oso, kɔnnɛɛ nɔɔ lakpanko lɛsaa le
ɔlaa di Yaa labuɛ aatɛ aatɔɔ nii.

16 Batii nka di asaa ya ninlenke ma ni suoto,
man-yɔ mantuo alɛ lɛsaa le balaka ni nte nkpo,
man-yɔ maniisa ɔlaa ɔnanfi lele ninsi ni di lɛsaa
le balaka ni kamɛ. 17 Nkpo oso di Yaa laka di
suoto nɔɔ aayɔ aatika difuɔ di ɔlaa wɔ aabuɛ aatɛ
ni suoto nɛ. Diekye oomiɛ alɛ kamɛ kakpa batii
ba nimafũ ni lɛsaa le suoto aabuɛ ɔlaa aatɛ ni alɛ,
nnwɔɔ ánkyi ɔlaa nɔɔ kamaa. 18 Yaa lɛbla nle
mmle eefenko di asaa akyuu anyɔ suoto ninle ni
ɔlaa wɔ aabuɛ aatɛ ni ku ntam be aaka ni suoto,
ninaafuo ni okyi diidii. Yaa kafɔɔ ninlaa. Nle
mmle oso di awo ba nietoso buɔbataniko nwɔ
nii, nnɛɛ dilabafee wo di osuku onyu wɔ ɛɛyɔ
eekpee wo ni kaamɛ oso.

19 Osuku onyu loo wɔ mmle lata alɛ buomufũ
Yaa bukle osie kanya di situ loo kamɛ, fɛ mmle
okle di kowoso sidu mmufũ kaasɔ sinklee ni osie
kanya. Osuku onyu wɔ mmle nkpaa wo kun-
fenko di dibula le baasaka baasɛ ni Olekatakɔ
nwu nkpo sɛmaa kumbuo ko kakleklekɔ nwu
nkpo kamɛ kamɛ. 20 Nfa di Yesu lalekatũ aabuo
diisi loo fɛle tunletɛ nɛ. Ni eekple Oletatɛ Nɔɔfo
fɛle Melkisedek okle dinaa ni kaloo nɛ.

7
Oletatɛ Melkisedek Suoto Ɔlaa.

1 Melkisedek wɔ mmle lale ɔka di Salem,
aale kafɔɔ oletatɛ aata Yaa wɔ ninlenke nii.
Obe wɔ di Abraham latookple ni di kakpɛkɔ,
aalenkee ni baka bana yi, Melkisedek wɔ mmle
lakyɛ aalaakyakako nwɔ, ni aatɔɔ dikusɛkusɛ nɛ.
2Ninfɛ di Abraham layɔ asaa ya amuu aafũ ni di
kakpɛkɔ nwu nkpo dikyuufosile aatɔɔ nɛ.

Lɛkasale, Melkisedek leyooto lɛsɔdiki ninle
Ɔka wɔ nimbla ni asaa tinini. Lɛnyɔɔfa, leyooto
nɔɔ lɛsɔdiki ninle Atoko Ɔkyɛ Ole Ɔka ta aale ni
Ɔka di Salem oso. 3 Baakpana lɛsalɛsaa bakyeko
di Melkisedek wɔmmle ote ee ɔya ee ɔnantii nɔɔ
kuonwii suoto. Nkpo okle kafɔɔ manankpana
lɛsalɛsaa bakyeko di kolofo nɔɔ ee kukpi nɔɔ
suoto nɛ. Nioso ote ate fɛ Yaa Obi nwu nkpo,
eekple ale oletatɛ wɔ ninnaa ni kaloo.

4 Biɔnya mmle okle di Melkisedek wɔ mmle
lefũ ni kɔya osie kanya! Bia ɔwa loo Abraham
nɔɔfo layɔ asaa ya amuu, aafũ ni kaakpɛ dikyu-
ufosile aatɔɔ. 5 Nioso di kufiofa kanya yi, bɛɛta
Lewi banantii ba ninle ni olebatatɛ osuku alɛ
baafũ asaa dikyuufosile di Israel batii nnɛɛ, nu
bale mma bamu babilɛma, bale ni Abraham ba-
nantii. 6Melkisedek wɔ mmle diekye Lewi kɔna
kamɛ, kafɔɔ aafũ asaa dikyuufosile di Abraham
nfũ, ni aakusɛkusɛsa nwɔ nɛ. Otii wɔ di Yaa
labuɛ ɔlaa aatɛ aatɔɔ nii. 7Diele sɛlaa sile alɛ otii
wɔ ninta ni dikusɛkusɛ yi, alenke otii wɔ nikofũ
ni dikusɛkusɛsa nwu nkpo. 8 Batii ba kafɔɔ
ninfũ ni asaa dikyuufosile yi, bale olebatatɛ ba
ninkpi nii. Kafɔɔ di Melkisedek lɛkyɛ yi, aafũ
asaa dikyuufosile nwu nkpo fɛ oletatɛ wɔ kafɔɔ
ninkpe ni nkpa fɛ mmle okle di Kɔkpana Klekle
Kukũ lebuɛ nii. 9 Nioso buafuo obuɛ bia bulɛ
Lewi wɔ niafũ ni asaa dikyuufosile nwu nkpo
kafɔɔ lafenko di Abraham suoto aata Melkisedek
asaa dikyuufosile nwu nkpo. 10Diekye obe wɔ di
Abraham lakyakako ni Melkisedek aatɔɔ ni asaa
dikyuufosile yi, Lewi lasiɛ di ɔwa nɔɔ Abraham
kafutu kamɛ.

11 Di Lewi batii olebatatɛ ole oso di Yaa lata
Israel kufiofa. Nse fɛle Lewi batii olebatatɛ ole
nwu nkpo lewo nimu, nse diesinfĩ alɛ, oletatɛ
bamba wɔ ninte ni fɛ Melkisedek, kakple anwa
di Aron babi kanya? 12Nkpo oso nse bɛɛkyɛlɛnsa
oletatɛ yi, ni dikpe ni kakyi kafɔɔ lɛwa di kufiofa
nwu nkpo kamɛ. 13 Saate loo wɔ kafɔɔ suoto
beebuɛ ni sɛlaa se mmle nwu nkpo, lekye kɔna
bamba kamɛ. Otii kuonwii kafɔɔ diikye kɔna
nwu nkpo kamɛ abla oletatɛ ɔkpɛ, ata ole di
oleɔta akyikye suoto diidii. 14Diekye buye klekle
bulɛ, Yuda kɔna kamɛ di Saate loo nwu nkpo
lekye. Mose kafɔɔ ditabuɛ ɔlaa kuonwii akyeko
di kɔna ko mmle olebatatɛ ole suoto.

Oletatɛ Wɔ Ninte Ni Fɛ Melkisedek.
15 Ɔlaa wɔ mmle kamɛ lɛkpa bia klekle, di obe

wɔ di oletatɛ bamba wɔ ninte ni fɛ Melkisedek
ntɔɔwa nii. 16Bɛɛbla nwɔ oletatɛ ninanle ni batii
kufiofa kanya ku ɔsaabla suoto. Kafɔɔ diefe ni di
osie wɔ ninta ni nkpa be ninnaa ni kaloo kamɛ.
17 Diekye Yaa labuɛ klekle alɛ,
“Fabale oletatɛ diesifi ni dinaa ni kaloo,

fɛle Melkisedek okle.”
18 Batooklee kufiofa kofole nwu nkpo beekyisa

bɛɛtɛ di ɔlɔɔkɔ. Diekye kunaa osie, kuodie
lɛsalɛsaa kafɔɔ. 19 Diekye Mose kufiofa nwu
nkpo diefuo lɛsalɛsaa ɔbla diwo niimu. Nunua
yi, batɔɔta wo osuku onyu wɔ niɛtaka ni katoo
kulenke nii, buofuo ni okpukuti ɔtɛɛtɛɛ Yaa.

20 Diɛkyakaa nii, Yaa lɛka ntam ɛɛkyakaa di
olebatatɛ fɔle nwu nkpo ole suoto. Saa yi, Yaa
ditaka ntam aata batii ba baase ni olebatatɛ.

21Kafɔɔ obe wɔ baase ni Yesu oletatɛ yi, Yaa laka
ntam aatɔɔ aabuɛ alɛ,
“Saate ntɔɔka ntam,

diidii kafɔɔ ɔlɔbasinkyisa kanya, aabuɛ alɛ,
‘Fabale oletatɛ diesifi ni dinaa ni kaloo.’ ”
22 Diefe ni di ntam be mmle di Yaa laka ni suoto
oso yi, Yesu lɛbakple wo kamaa yilatɛ di kanya
ninii le mmle ninlɛ dilenke ni fanfa suoto.

23 Kakyi bamba kafɔɔ lekple kasi diɛ olebatatɛ
kofole nwu nkpo kamɛ. Nwu ninle alɛ, baatɛ
baapɔ. Diekye baatookpi baatoodiɛ ɔkpɛ nwu
nkpo. Nioso manfuo ɔkpɛ nwu nkpo ɔtɔɔbla obe
lele. 24 Kafɔɔ Yesu nnwɔɔ akpe nkpa obe lele.
Nioso ɔkpɛ nɔɔ ɔbla fɛ oletatɛ, ɔlɔbakyɛlɛnsa ayɔ
ata otii kuonwii diidii. 25 Nkpo oso, nunua ku
obe lele anfuo batii odiki diefe ni di suoto nɔɔ
anwako Yaa nfũ. Diekye akpe nkpa obe lele,
akpe di Yaa nfũ ootikiti lekoto diisi lɛma.

26 Nle mmle oso yi, Yesu wɔ mmle ninle
Oletatɛ Nɔɔfo wɔ okle buomiɛ ni nɛ. Ate klekle,
lɛkpɔnɔnfɔ ee okpile kuonwii dietika nwɔ di
suoto. Ɛɛkpa kɔmɛ, nioso Yaa lediki nwɔ lete
di bakpileblatɛ kamɛ, ɛɛtakatɛsa nwɔ katoo asi
di osi katakalekɔ ka ninlenke nii. 27 Áate fɛ
olebatatɛ banɔɔfo bule. Díefĩ kafɔɔ alɛ aatɔɔta
ole dii biala di nnwɔɔ omu nɔɔ sikpile disi
lɛkasale, fiɛ nfɛ sɛmaa aatɔɔta di batii bamba
kafɔɔ disi. Aata oleɔta nwu nkpo ninwii di ayi
bule amuu kanya, di obe wɔ aayɔ suoto nɔɔ aata
ni ole. 28 Diekye Mose kufiofa nwu nkpo ladiki
batii ba nintawɛ ni ɔnyɛɛ baawa ni kasɔ, baase
ma olebatatɛ banɔɔfo. Kafɔɔ Yaa kanya ka aanii
ni ku ntam be aaka ni di kufiofa kamaa yi, ladiki
Obi nwu nkpo aase Oletatɛ Nɔɔfo wɔ ninnaa ni

kaloo nialolaa ɔkpɛ nwu nkpo aabla kuawo ni
nimu.

8
Yesu Wɔ Ninle Wo Ni Oletatɛ Nɔɔfo Fɔle.

1 Nunua yi, lɛsaa finle le ninsi ni di ɔlaa
wɔ mmle kamɛ, nwaako, buomiɛ bulɛ budiki
butuo ni ninle alɛ, bukpe Oletatɛ Nɔɔfo wɔmmle
okle asi ni di Yaa wɔ diibu ntika ni di suoto
lɛkakpomii, oletanɛɛkyɛ di osi. 2 Ɔɔbla ɔkpɛ fɛ
oletatɛ di Yaa Akpanta Klekle ya ninle ni Akpanta
amuamu di Yaa omu lɛyɔ nnɛɛ nɔɔ ɛɛbla nii.
Diele batii niɛbla.

3 Manse Oletatɛ Nɔɔfo biala alɛ, aayɔ asaa ɔta
ya manta ni ku babɔkɛɛ oleɔta anta Yaa. Nkpo
okle kafɔɔ dikpe ni oletatɛ loo wɔ mmle lɛwɛ
lɛsaa lewo ɛɛta ole ɛɛta Yaa nɛ. 4 Nse fɛ kasɔ ka
mmle akpe yi, nse áale oletatɛ kuonwii. Diekye
olebatatɛ ba ninta ni ole di Yuda batii kufiofa
kanya nkpe kofokofoko. 5 Ɔkpɛ wɔ bɔɔbla ni fɛ
olebatatɛ di Akpanta Klekle kamɛ yi, dile lɛsaa le
ninkpe ni di osi bɔɔbla ni kunyii ni kũ, fɛ mmle
okle mannyu lɛsaa mambla ni lete dile.
Bibu binyu mmle okle diate ni di Mose obe.

Obe wɔ alɛ ɔɔpɛ ni Akpanta anta ni Yaa, Yaa
latɔkɔ nwɔ alɛ, “Lolaa fanyu nwaa falɛ fɛɛbla
lɛsaa biala diete fɛ nle okle latuo fɔ ni di
kobokote osi!” 6 Kafɔɔ oletatɛ ɔkpɛ wɔ bɛɛyɔ
beekpee ni di Yesu nnɛɛ kamɛ lefũ kaya kulenke
nwɔ baayɔ baakpee ni di olebatatɛ kofole nnɛɛ
kamɛ. Nkpo okle kafɔɔ di kanya ninii fɔle le
di Yesu lekyeko Yaa nfũ ɛɛwako ni batii nɔɔ
lefũ kɔya dilenke kanya ninii kofole nwu nɛ.

Diekye kanya ninii fɔle nwu nkpo ntika di ɔlaa
wɔ beebuɛ bɛɛtɛ ni ninlenke ni suoto.

7 Nse lɛsalɛsaa diɛlalaa di kanya ninii kofole
nwu nkpo suoto, se diesinfĩ alɛ baakple mambla
kanya ninii fɔle kukanwii. 8 Kafɔɔ Yaa lanya
ɔtanlolaa ɔbla di batii nɔɔ suoto ni aabuɛ alɛ,
“Saate nwu labuɛ alɛ,

Binyu lo!
Obe kɔwa mase ni kanya ninii fɔle ɔbla ku

Israel kale batii
ku Yuda kale batii.

9 Dilabate fɛ kanya ninii le
lanii ni ku bawa lɛma

di obe wɔ laklee ma ni kaanɛɛtũ
ladieko ni di Egipte kasɔ suoto.

Diekye batabla di kanya ninii le lanii ni ku mma
suoto.

Nkpo oso di amii, lakple ma di nkpaamaa nɛ.
Nkpo di Saate kobuɛ nɛ.
10 Saate nwu nkpo lakple aabuɛ alɛ,
Nnya kanya ka manii ni ku Israel kale nwu nkpo

di obe wɔ nikɔwa ni kamɛ.
Kamayɔ kufiofa nii nkpee ma diisi kamɛ.

Kamakpana nwu kafɔɔ ntika ma di otu kamɛ.
Ka male ma Yaa,

mma kafɔɔ babakple mi batii.
11Otii kuonwii kafɔɔ dilabasintuo owo nɔɔ lɛsaa

ee obilɛma alɛ atofo Saate nwu.
Diekye bamuu lɛma babatofo mi,

diɛyɔ ni di obisɔ biibii diɛlaase ni di ɔnɔɔfo
yɛntɛle suoto.

12 Diekye kamanya ma nyaami n-yɔ sikpile lɛma
se simuu bɛɛbla nii nkyɛ ma.

Diidii kafɔɔ namasinnyuma ɔsaabla lɛma
lalaale nwu nkpo.”

13 Di obe wɔ nfɛ di Yaa kɔkakatɛ ni kaanya
ninii fɔle nwu suoto, ni diotuo alɛ kɔkasale nwu
nkpo ntookofo. Lɛsaa le kafɔɔ nintoobe diekofo
nii, di obe kakui kamɛ, nimmafe nin-yu kunloo.

9
Mmle Okle Mambla Ni Yaa Ɔkpɛ Di Osi Ku

Kasɔ.
1Kanya ninii kofole nwu nkpo, dikpe sisuku se

manfe mambla ni Yaa ɔkpɛ. Baapɛ akpanta ya
kamɛ mambla nwu ni kaasɔ ka. 2 Baasɛ akpanta
nwu nkpo kayi ku kamɛ ku dibula. Kayi lele le
baatɔɔlɛɛ ni Kakleklekɔ, baase kandiɛ ditikasaa,
ku opunu wɔ suoto mantika ni bloblo wɔ bɛɛta
ni Yaa. 3 Di dibula nwu nkpo sɛmaa, kamɛ nini
baatɔɔlɛɛ Kakleklekɔ kaamɛ Kakleklekɔ nɛ. 4 Di
Kakleklekɔ kaamɛ Kakleklekɔ nwu nkpo kamɛ,
asaa ya nin-yɛ ni ninfa ninle, oleɔta akyikye ya
bɛɛyɔ koto sɛɛle bɛɛbla ni, nnya suoto manfiɛ
oluufii nɛ, ku kanya ninii lɛlakaa le suoto bɛɛyɔ
koto sɛɛle beefifia beekyisa nii. Di lɛlakaa nwu
nkpo kamɛ, koto sɛɛle dibukii nsi kaamɛ bɛɛyɔ
Yaa alesaa ya manlɛɛ ni mana beekpee kaamɛ.
Aron ɔkyɛnwoso wɔ kafɔɔ niadie ni afata nsi
kaamɛ ku akpanafuɔ anyɔ ya suoto baakpana
ni Yaa afiofa lefosi nwu. 5 Di lɛlakaa nwu
nkpo nsintɛɛ, bɛɛbla asaa ya bɔɔlɛɛ ni Kerubi
letembi beetika bakpe ni afoko, diotuo alɛ Yaa
nkpe ni ninfa. Afoko lɛma nwu nkpo lɛblɛfɛ
ɛɛbla oyududu kuotĩi lɛba le man-yɔ batii sikpile
lɛma mankyɛ ma nii. Kafɔɔ nunua wɔ mmle,

bulabafuo obuo di sɛlaa se mmle kamɛ, budiki sĩ
kamɛ klekle.

6 Fɛ mmle bɛɛbla asaa ya mmle bɛɛtɛ ni ninfa.
Olebatatɛ nwu nkyɛ Akpanta nwu kasale kamɛ
obe lele manaabla Yaa ɔkpɛ lɛma ninfa. 7 Kafɔɔ
Oletatɛ Nɔɔfo lete ninkyɛ akpanta nyɔɔfa nwu
nkpo kamɛ, ninwii lɛɛlɛɛ kamɛ. Nse oofe nfa,
anklee babɔkɛɛ ntɔ. Ntɔ nwu nkpo an-yɔ anta
Yaa ole di nnwɔɔ omu nɔɔ sikpile disi ku batii
bamba sikpile se bɛɛbla mananye ni disi nɛ.
8 Yaa Ninwuna Klekle ladiki aatuo klekle alɛ, di
obe wɔ di kayi akpanta nwu nkpo lekple ayɛ
ni kamaa, osuku nnaa alɛ baabuo Kakleklekɔ
kaamɛ Kakleklekɔ nwu. 9 Nle mmle nwu nkpo
nle lɛsaa le nikotuo ni lɛsaa di miɛ ayi ya mmle
kamɛ. Diotuo alɛ, asaa ɔta ku babɔkɛɛ oleɔta
Yaa dilabafuo otii wɔ ninkɔta ni oleɔta nwu nkpo
otu wɔ nintɔkɔ nwɔ ni ɔlaa ɔbla kuwo nimu.
10Diekye asaa yammle amuu ɔbla nle ole ku onyi
ku ɔsaabla ate ate ya ninle ni otii suoto okleklesa
lete ko dile. N-ya mmle afiofa ko ale bɛɛbla bɛɛta
ni otii diɛlaase di obe wɔ di Yaa mase ni osuku
fɔle nwu nkpo ɔsaabla ɔbla.

Yesu Ntɔ Letekete Sikpile Baatii Suoto Sieloo.
11 Kafɔɔ Kristo ntɔɔwa fɛ Oletatɛ Nɔɔfo ɛɛta

asaa biene ya nintɔɔwa nii. Olekatakɔ ka kamɛ
eebuo ɔɔbla ni ɔkpɛ lefũ kɔya, dilɛ kafɔɔ dilenke
lekofole nwu. Diele batii nnɛɛ kafɔɔ bɛɛyɔ
beetofo ni. Nle mmle kotuo kafɔɔ alɛ diele
kayi ka mmle lɛsaabla lewo dile. 12 Obe wɔ
di Kristo labuo ni laakpanta nwu nkpo, aasifi
ni Kakleklekɔ kaamɛ Kakleklekɔ ninwii diɛta
ni ayi bule, ataklee batie ee banankyue ntɔ

aalaata fɛ oleɔta, kafɔɔ, nnwɔɔ omu nɔɔ ntɔ
aakle aakyɛnko. Aabla nle mmle diisi loo, aayɔ
aafũ wo, aata wo nkpa be ninnaa ni kaloo.

13 Batie ku banankyue ntɔ ku nankyue dibi le
beefiɛ ni ntɔ man-yɔ mankpekpete di batii ba
ninanklekle ni suoto, ninta alɛ suoto lɛma mbla
klekle. 14Ni nse ɔsaabla wɔmmle nte nkpo, ninta
alɛ otii mbla klekle mɔ, ni Kristo ntɔ kafɔɔ kafuo
otii ɔbla ambla klekle anlenkee bia. Diefe ni di
Yaa Ninwuna le ninkpe ni nkpa obe lele suoto
yi, Kristo layɔ suoto nɔɔ aabla oleɔta wɔ niewo
ni nimu aata Yaa. Ntɔ nɔɔ nwu nkpo mafoto situ
loo se ninkakatɛ sinta wo ni ninkyeko ɔsaabla wɔ
ninanfũ ni kɔya kamɛ, alɛ buabla Yaa wɔ ninkpe
ni nkpa ɔkpɛ.

15Nlemmle oso di Kristo ninle otii wɔ niekyeko
kanya ninii fɔle le mmle, Yaa nfũ ɛɛwako ni batii
nɔɔ nɛ. Alɛ batii ba di Yaa lɛlɛɛ ɛɛbla ni bale nwɔ,
kɔnɛɛ lɛma kakpanko ɔlaa wɔ di Yaa labuɛ aatɛ
ni, dile ni nkpa be ninnaa ni kaloo. Nle mmle
mawa kaanya diekye otii lakpi alɛ, batii ba niasiɛ
ni di kanya ninii kofole nwu nkpo kalɔ, Yaa kayɔ
sikpile lɛma ankyɛ ma.

16Nse otii lɛkpana kukũ ɛɛtɛ di asaa nɔɔ suoto
yi, diediki otii nwu nkpo lekpi fiɛ kuukũ nwu
nkpo mbla ɔkpɛ. 17 Diekye kukũ ko bɛɛkpana
bɛɛtɛ ni ninwɛ osie kuabla ɔkpɛ nse otii wɔ
niɛkpana ni kukũ nwu nkpo lekple akpe nkpa.
Diediki kakpimaa nɔɔ fiɛ kuukũ nwu nkpo mbla
ɔkpɛ. 18Nkpo oso baablako ntɔ ɔkpɛ fiɛ di kanya
ninii kofole nwu nkpo bia labla ɔkpɛ nɛ.

19 Lɛkasale, Mose laka ɔsaabla wɔ ninsi ni
di kufiofa nwu nkpo kamɛ aata batii nwu

nkpo. Nni nkpo kamaa, aayɔ banankyue ku
batie ntɔ aakpɔtɔɔsa di ntu, aayɔ bafoso sin-
wini ku ɔfakɔnɔkɔnɔ onwii aanyɔ kaamɛ, aayɔ
aakpekpete di kukũ ko kamɛ di afiofa nwu nkpo
nsi ni suoto ku batii nwu nkpo bamuu suoto.
20 Ni aatɔkɔ ma alɛ, “Nnya ntɔ be mmle ninle
ni nsũ lɛtɛsaa alɛ Yaa lenii ni kanya ku aye
alɛ biakyɔɔ nwɔ ni atoko.” 21 Nkpo okle kafɔɔ
di Mose lakpekpete ntɔ nwu nkpo di Akpanta
Klekle nwu nkpo suoto ku asaa ya amuu man-yɔ
mambla ni Yaa ɔkpɛ suoto nɛ. 22 Nwaako kabuɛ
nii, di kufiofa kanya yi, ntɔ man-yɔ makleklesa
lɛsaa biala suoto. Nse baawii ntɔ kaasɔ yi, Yaa
nin-yɔ sikpile aakyɛ.

Yesu Suoto Se Aayɔ Aata Ni Ole Nietekete Wo
Sikpile Di Suoto.

23Diesiɛko alɛ asaa ya bɛɛbla ni kaasɔ ka mmle
suoto eedie ni osi ale, dikpe ni beekleklesa nya di
osuku wɔ mmle suoto. Kafɔɔ n-ya ninkpe ni di
osi nnya yi, dikpe ni bɛɛyɔ oleɔta wɔ niɛtaka ka-
too kulenke ni bɛɛyɔ beekleklesa nya. 24 Diekye
Kristo ditabuo di Olekatakɔ ka baatii lɛyɔ nnɛɛ
bɛɛbla ni kamɛ, kale ni nka ninkpe ni di osi
kunyii. Kafɔɔ Yaa Kafa kamu kamu aakyɛ, nfũ
akpe ni di Yaa anu diisi loo. 25 Yuda batii Oletatɛ
Nɔɔfo nkyɛ Kakleklekɔ kaamɛ Kakleklekɔ lɛlɛɛ
biala ku babɔkɛɛ ntɔ. Kafɔɔ Kristo ditabuo nfa
ayɔ suoto nɔɔ ata ole kpinkidi. 26Nse diele nkpo,
nse Kristo ntabatoofe diibuo kamɛ obe lele diɛyɔ
ni di kayi ka mmle kasɔ kakyekɔ. Kafɔɔ mmle
okle nfɛ dite ni nunua yi, Kristo lawa ninwii pɛ di
kayi ka mmle ayi yɛntɛle ya mmle kamɛ alɛ aayɔ

nnwɔɔ omu nɔɔ suoto anta ole diisi loo, andiki
wo ankyeko sikpile kamɛ.

27 Yaa lɛbla ɛɛta otii alɛ, akpi ninwii pɛ, nni
kamaa, abakanko nwɔ. 28 Nkpo okle kafɔɔ di
Kristo layɔ suoto aata ole ninwii pɛ alɛ, aatekete
batii kpinwu sikpile di suoto lɛma nɛ. Abakple
anwa lɛnyɔɔfa. Kafɔɔ diele alɛ abakple amabla
lɛsalɛsaa di sikpile suoto. Kafɔɔ abawa amafũ
batii ba ninsi boonyu osuku mantɔɔ ni osie
kanya, anta ma nkpa.

10
Kristo Layɔ Suoto Aata Ole Ninwii Di Batii Disi.

1 Yuda batii kufiofa nwu nkpo yi, asaa biene
ya nimawa ni kunyii lete kule, kuole nkũ ninle
lɛsaa biene nwu nkpo nimu. Nioso kufiofa nwu
nkpo dilabafuo ofe di oleɔta wɔ manta ni lɛlɛɛ
ku lɛlɛɛ kamɛ kubla batii ba niɛwa ni Yaa nfũ
bawo nimu. 2Nse fɛ kufiofa nwu nkpo kafuo ma
ɔbla manwo nimu yi, nse batoodiɛ ole nwu nkpo
kafɔɔ ɔta. Nse fɛ lɛsaa le kafɔɔ oso manta ni ole
nwu nkpo ɔbla ditɔɔbla klekle yi, nse otu lɛma
kafɔɔ diloosinlo ma lɛpɔɔ ku ninwii di okpile
suoto. 3 Kafɔɔ oleɔta wɔ mmle nnyumasa batii
nwu nkpo sikpile lɛma lɛlɛɛ ku lɛlɛɛ. 4 Diekye
batie ku banankyue ntɔ dilabafuo sikpile ofoto
odiki di batii suoto diidii.

5 Nle mmle oso, obe wɔ di Kristo kamawa ni
kayi ka mmle aabuɛ aatɔkɔ Yaa alɛ,
“Teete, floomiɛ oleɔta ku asaa ɔta,

kafɔɔ sitii suoto fɛɛbla fɛɛtɛɛ.
6 Babɔkɛɛ oleɔta wɔ beefiɛ ni nimuu di oleɔta

akyikye suoto,

ee oleɔta wɔ bɛɛta ni di sikpile disi nimbuo
fɔ anu.

7 Ninfɛ labuɛ nlɛ, ‘Yoo Teete, nnyɛɛ! Ɔwa lɛwa
nlɛ kɔbla fɔ dibiesaa,

fɛ mmle okle bɛɛkpana ni di suoto nii di
Kɔkpana Klekle Kukũ kamɛ.’ ”

8 Lɛkasale, aabuɛ alɛ, “Floomiɛ oleɔta ku asaa
ɔta. Ee asaa ɔta wɔ beefiɛ ni nimuu di oleɔta
akyikye suoto ku oleɔta wɔ manta ni di sikpile
disi.” Nu aabuɛ ɔlaa wɔ mmle, kafɔɔ kufiofa
kanya baatɔɔta oleɔta nwu omuu fiɛ. 9 Ninfɛ
aabuɛ alɛ, “Yoo Teete, nnyɛɛ! Ɔwa lɛwa nlɛ
kɔbla fɔ dibiesaa.” Di osuku wɔ mmle suoto,
ni di Yaa ladiki oleɔta kofole nwu nkpo sɛsaabla
simuu aatɛ di ɔlɔɔkɔ, ni aayɔ Kristo oleɔta aase
di nsinkpo kanya nɛ. 10 Ta di Yesu Kristo latuna
aabla ni Yaa dibiesaa di oleɔta wɔ aatuna aayɔ
suoto nɔɔ aata ni ninwii pɛ ku ayi amuu suoto
oso yi, Yaa lefoto wo eediki di sikpile kamɛ.

11Dii biala yi, Yuda batii olebatatɛ nyila manta
ole nwu nkpo okle onwii di Yaa Olekatakɔ obe
lele. Oleɔta nwu nkpo kafɔɔ diloofuo sikpile
otekete di batii suoto diidii. 12 Kafɔɔ obe wɔ di
Kristo lawa aabata ni ole ninwii di sikpile simuu
disi di ayi amuu suoto aaloo nii, ni aasifi aalaasiɛ
di Yaa oletanɛɛkyɛ nɛ. 13 Diɛyɔ ni di obe nwu
nkpo kamɛ, Kristo nfɛ nsoko diɛlaase di obe wɔ
di Yaa mayɔ balo nɔɔ ankpee nwɔ ni di nkpaa
kalɔ fɛ nkpaa ditikasaa. 14 Ole onwii nwu nkpo
di Kristo lɛta di ayi amuu suoto yi, diɛta alɛ batii
ba bamuu beefoto bɛɛbla ni klekle beekyeko ni
sikpile kamɛ, lewo nimu dinaa ni kaloo.

15Nwaako yi, Yaa Ninwuna Klekle lediki dietuo
wo klekle. Lɛkasale aabuɛ alɛ,
16 “Nnya kanya ninii le kamanii ni ku mma.

Di ayi ya ninkɔwa ni kamɛ, Saate labuɛ alɛ,
kamayɔ kufiofa nii nkpee ma siitu kamɛ.

Kamakpana nwu kafɔɔ nkpee ma di asi
kamɛ.”

17 Ninfɛ aakple aabuɛ alɛ,
“Diidii namasinnyuma sikpile lɛma ku

ɔsaatanlolaa ɔbla lɛma.”
18Nse batɔɔyɔ okpile bɛɛkyɛ yi, ni oleɔta kuonwii
nsinnaa.

Bita Bukpee Ɔnyɛɛ Buokpukuti Butɛɛtɛɛ Yaa.
19 Nle mmle oso babiloo, bukpe osuku alɛ

buabuo di Kakleklekɔ kaamɛ Kakleklekɔ nwu
diefe ni di Yesu kukpi nwu nkpo kamɛ. 20Diekye
ɛɛyɔ suoto nɔɔ ɛɛta diisi loo, ɛɛsɛkɛtɛ nkpa be
ninnaa ni kaloo osuku fɔle ɛɛta wo. Diefe ni
diibula le niasɛ ni akpanta nwu nkpo nin-yɛ diɛta
ni suoto nɔɔ simu. 21 Di obe wɔ bukpe ni Oletatɛ
Nɔɔfo wɔ ninlenke ni di Yaa leyo oso yi, 22 bita
bukpukuti butɛɛtɛɛ Yaa di otu biene kamɛ ku
ofũ onu wɔ ninkpe ni osie. Diekye batoofoto
situ loo beekyeko otu wɔ nintɔkɔ ni otii ɔlaa
lalaale kamɛ. Beefoto suoto loo simu kafɔɔ di
ntu klenkle kamɛ. 23 Nioso bita bumufũ ofũ onu
wɔ ninkpe wo ni, buodiki mumbuɛ ni buklee
osie kanya. Diekye otii wɔ niebuɛ ɔlaa ɛɛtɛ alɛ
ababla ni yi, ambla asaa di osuku kanya. 24Nioso
bita buyɔ nwu ole baawo suoto, alɛ baakyakaako
bawo lɛma, alɛ baadiki lɛbɔmbɔ mantuo bawo
lɛma, alɛ baabla dibiene. 25 Bitanta buadiɛ
kasiisakɔ loo ɔkyɛ buatɛ fɛ mmle okle baatii

bawo kɔbla nii. Kafɔɔ bita bukpee bawo osie
bulenkeesa fɛmmle dikaatɛ ni di obe wɔ buɔnya
bulɛ Saate Dii nwu nkpo nfɛ kɔtɛɛtɛɛ ni.

26 Nse buɔtɛ bulɛ buokple muntɔɔbla sikpile
di obe wɔ nfɛ buye ni nwaako ɔlaa nwu nkpo
kamaa, ni oleɔta kuonwii nsinnaa kuɔta okpile
ɔyɔ ɔkyɛ. 27 Kafɔɔ nle ko niebu ni ninle
alɛ buasiɛ di lɛyɛkɛ kamɛ munsoko lɛkanko le
nikɔwa ni ku ɔtɔ kplɛ wɔ nimafiɛ ni batii ba
niɛtaka bayɛ ni di Yaa suoto. 28Otii lele niɛwaalɛ
Mose kufiofa nwu nkpo, di batii banyɔ ee batiɛ
lebuɛ alɛ, kute nkpo kamaa, manlo otii nwu
nkpo, mannyɔɔ nyaami.

29 Ni nse otii owo lenyu Yaa Obi nwu nkpo
nyakatãa, eenyu Yaa kanya ninii ntɔ nwu nkpo
bɛɛyɔ beefoto nwɔ ni sikpile alɛ diedie lɛsalɛsaa,
eekpee Yaa Ninwuna Klekle le ninle ni otii
sibualɛ sinunsɔ, biɔnya nii, Yaa dilabananfi otii
nwu nkpo kootoko alenkee? 30 Diekye buye
otii wɔ niabuɛ alɛ, “Ami nimbla nkyisa, ami yi,
kamata koto.” Ku nwɔ kafɔɔ niebuɛ alɛ, “Saate
nwu makanko batii nɔɔ.” 31 Lɛyɛkɛsaa kplɛ diɛtɛ
dile alɛ faabuo Yaa wɔ ninkpe ni nkpa, anaa ni
kaloo, ánɛ́.

32 Binyuma obe wɔ bianya ni Yaa lɛkpa nwu
nkpo, biakple ni bale nwɔ ku kakpɛka kamɛ biafe
biadie ni. 33 Obe owo yi, baatufa ye di lɛkpaka,
baabla ye amumu di batii anu. Obe owo kafɔɔ
bialolaa suoto bilɛ biakpɔtɔɔ di mba baabla ni
amumu di osuku wɔmmle okle suoto. 34Biawiko
mba baatɛ ni laayo, obe wɔ kafɔɔ baaklee ye asaa
amuu baafũ ni di nnɛɛ lee, biakpee otu biadiɛko
ma ku suoto lɛyɔɔ, diekye biye bilɛ bikpe lɛsaa

le niefũ kɔya dilenke nnya nkpo, diidii kafɔɔ
ninamalalaa nii.

35 Nkpo oso bitanta nnɛɛ lafee ye di otu
okpee kamɛ, diekye letota kplɛ nte ye bibafũ
nii. 36 Nioso dikpe nii biɛtɛ otu kaasɔ alɛ biafuo
Yaa dibiesaa ɔbla, di mmle okle di kɔnɛɛ lee
makpanko ni ɔlaa wɔ di Yaa lebuɛ ɛɛtɛ nii.
37 Diekye Kɔkpana Klekle Kukũ lebuɛ alɛ,
“Obe kɛkɛɛ niebu, nse otii wɔ beebuɛ alɛ abawa

nii ntɔɔwa. Alabakpi kamaa.
38 Otii nii wɔ ninte ni tinini masiɛ nkpa di
ofũ onu kamɛ.

Kafɔɔ nwɔ nimakple ni nkpaamaa,
suoto dilabayɔɔ mi di suoto nɔɔ.”

39 Awo yi, buole batii ba ninkple ni nkpaamaa di
ofũ onu lɛma kamɛ man-yu nii. Kafɔɔ yi, bule
mba niefũ beenu ni di Yaa lediki nii.

11
Ofũ Onu Kplɛ Wɔ Niawɛ Ni Yaa Batii Di Asaa

Ya Batatɔɔnya Ni Suoto.
1 Ofũ onu ninle alɛ disi otika osie kanya di

asaa ya suoto buonyu osuku munta nii, buofũ
buokpee bulɛ akpe nii, kuntɛ bulɔɔnya nya. 2 Saa
yi, ofũ onu niata alɛ bawa loo labuo Yaa anu.

3 Ofũ onu niɛta alɛ buofũ buokpee bulɛ Yaa
lɛyɔ kanya nɔɔ kamɛ ɔlaa ɛɛbla kayi ka mmle
kamuu. Lɛsaa le buɔnya ni yi, Yaa lɛbla ni
eekyeko lɛsaa le munɔɔnya ni kamɛ.

4Ofũ onu kamɛ di Abel lata ole biene aata Yaa,
kualenkee Kain ole. Ofũ onu nɔɔ niata alɛ aabuo
Yaa anu fɛ otii wɔ ninte ni tinini, diekye Yaa omu
niafũ nwɔ oleɔta nwu nkpo aabuɛ alɛ kuobuo

nwɔ anu. Abel lakpi baa, kafɔɔ ofũ onu nɔɔ oso
di ɔlaa nɔɔ lekple kute kuɔkakatɛ kunta wo miɛ.

5 Ofũ onu niata alɛ Yaa lakpaa Enok aasifiko
osi di obe wɔ akpe ni nkpa alɛ atakpi. Otii
kuonwii ditasinnyɔɔ diidii kaakɔkaakɔ, diekye
Yaa lakɛnkɛ nwɔ aasifiko osi. Fiɛ abakɛnkɛ nwɔ
ansifiko nii, Kɔkpana Klekle Kukũ lebuɛ alɛ, aale
otii wɔ niabuo ni Yaa anu osie kanya. 6 Otii
kuonwii dilaafuo Yaa anu obuo nse anaa ofũ onu.
Diekye dikaatɛ alɛ otii lele niɛwa Yaa nfũ, dikpe
nii, eefũ eenu alɛ kubio Yaa nkpe, anta letota
biene kafɔɔ anta batii ba niewolaa nwɔ ni osie
kanya.

7 Ofũ onu niata alɛ Noa lanu Yaa kɔka di
obe wɔ aatɔkɔ nwɔ alɛ, asaa ya ninayiwa kaayi
ka mmle di otii diinya anya nii, kɔwa ɔbawa.
Aakyɔɔ Yaa kotoko aawola oklo kplɛ wɔ di
nnwɔɔ ku leyo nɔɔ kamɛ batii labuo baawɛ ni
didiki. Ta ofũ onu nɔɔ wɔ mmle oso, kayi batii
bamuu latofo alɛ beekpi lɛpɔɔ, nkpo oso di Yaa
labuɛ di Noa suoto alɛ, ale otii wɔ ninte ni tinini
nɛ.

8Ofũ onu niata alɛ Abraham lakyɔɔ Yaa kotoko
di obe wɔ aalɛɛ nwɔ aatɔkɔ alɛ, adie atɔɔkyɛ
kasɔ ka aabuɛ aatɛ alɛ abatɔɔ nii. Aadie di okpoo
nɔɔ, aasifi di obe wɔ ananye bia nfũ oofe nii.
9 Ofũ onu niata alɛ aasiɛ fɛle ɔfɔɔ di kasɔ ka
di Yaa labuɛ aatɛ alɛ abatɔɔ nii. Aasiɛ di abula
akpanta kamɛ fɛ mmle okle di Isak ku Yakob
kafɔɔ lasiɛ nii. Kasɔ nwu suoto baasiɛ nii, mma
di Yaa labuɛ aatɛ alɛ abata fiɛ. 10 Abraham labla
nle mmle diekye aatoonyu osuku aatɔɔta okpoo
wɔ di Yaa omu lebudi, eelolaa nwu ni ku lɛsɔse
le ninkpe ni osie.

11 Ofũ onu niata alɛ Abraham labakple obi
ote nu aafe lebe, di obe wɔ kafɔɔ di Sara
dilabasinfuo ni babi olofo. Diekye aafũ Yaa wɔ
niabuɛ ɔlaa aatɛ nwɔ ni aanu alɛ, ánkyi di ɔlaa
nɔɔ kamaa. 12 Nu di Abraham wɔ mmle laloo
okpi, kafɔɔ nnwɔɔ kamɛ di banantii kpinwu
ladie fɛle awɛntrɛbi lɛpɔ di osi ku lekpo ɔtɛnsia
manamafuo ni oloo ɔka diidii.

13 Batii ba mmle bamuu lasiɛ nkpa ku ofũ onu
baalaadu obe wɔ baakpi nii. Asaa ya di Yaa
labuɛ aatɛma nii, kɔnɛɛ lɛma ditakpanko. Kafɔɔ
baanya nya fanfanfa baablɛfɛsa nnɛɛ baatɛ alɛ
dii babafũ nya. Baadiki baabuɛ kafɔɔ alɛ, bafɔɔ
ku osuku bakyɛntɛ bale kaasɔ ka mmle suoto.
14 Batii ba niabuɛ ni sɛlaa se mmle okle yi,
boodiki mantuo klekle alɛ, boonyu osuku manta
mma bamu kasɔ ka ninle ma ni kale. 15 Nse
fɛ mantoobu disi di kasɔ ka baakye nii yi, nse
baakple baasifi nfa. 16 Kafɔɔ kasɔ ka niefĩ
kalenke ni baatoonyu osuku baatɔɔta. Nka ninle
Yaa sɛka kalekɔ okpoo nwu nɛ. Nkpo oso sinunsɔ
dilɔɔkpɛ Yaa alɛ baalɛɛ nwɔ alɛ Yaa lɛma nɛ.
Diekye eelolaa okpoo dibinte ɛɛtɛ ma.

17 Ofũ onu niata alɛ Abraham latuna alɛ ɔɔyɔ
obi nɔɔ Isak anta ole anta Yaa di obe wɔ aasɔ nwɔ
aanyu nii. Obi nwu suoto di Yaa labuɛ ɔlaa aatɛ
alɛ abata Abraham nɛ. Kafɔɔ aatuna alɛ ɔɔyɔ
obi nwu nkpo onwii anta ole anta Yaa. 18 Yaa
latɔkɔ nwɔ alɛ, “Isak nwu nkpo suoto fabawɛ
banantii ba ɔlaa latɔkɔ fɔ latɛ ni nɛ.” 19Abraham
lafũ aanu alɛ, Yaa mafuo bakpi ɔsɛnkɛsa, mansiɛ
nkpa. Nwaako, buafuo obuɛ bulɛ, odiki di Yaa
ladiki Isak aakyeko bakpi kamɛ aata Abraham.

20 Ofũ onu niata alɛ Isak lawii Yakob ku Esau
lɛyɔɔ aata kayi kamaa batii ba okle babale nii.

21Ofũ onu niata alɛ obe wɔ di Yakob nfɛ kokpi
nii, awii Yosef babi lɛyɔɔ onwii onwii, aatansa
Yaa, ni aakpɛ di ɔkyɛnwoso nɔɔ suoto nɛ.

22 Ofũ onu niata alɛ obe wɔ di Yosef nfɛ kokpi
nii, aakakatɛ aakyeko di Israel batii odie di
Egipte kasɔ suoto. Ni aakpee ma kufiofa mmle
okle baabla ni akufi nɔɔ ya nimate ni di ɔkya
kamɛ nɛ.

23 Ofũ onu niata alɛ Mose balofotɛ nɔɔ la-
wofasa nwɔ awɛntɛ atiɛ di obe wɔ baalofo nwɔ
ni kamaa. Baanya alɛ obi wɔ ninkɔlɛ ni onyu
ale. Nioso batayɛkɛ alɛ bɔɔwaalɛ Egipte kasɔ
nwu nkpo ɔka kufiofa.

24 Ofũ onu niata alɛ obe wɔ di Mose lamuɔ
nii, aasĩ alɛ, batanlɛɛ nwɔ Ɔka Farao obi sankobi
obi. 25 Aatuna alɛ oofe diibuo kamɛ ku Yaa
babi, alɛ aanya suoto lɛyɔɔ di okpile ɔbla kamɛ
di obe kakui kamɛ. 26 Mose lanya alɛ, sinunsɔ
se babakpee nwɔ ni ta Kristo oso lefũ kɔya
dilenke lɛsaawɛ le ninte ni di Egipte kasɔ suoto.
Diekye aatoonyu osuku aatɔɔta letota biene le
abafũ ankyeko ni Yaa nfũ. 27 Ofũ onu niata alɛ
Mose ladie di Egipte kasɔ suoto alɛ, atayɛkɛ Ɔka
Farao ɔblɔ wɔ abanya nii. Aayila osie kanya
fɛle aatɔɔnya Yaa wɔ di anu loo dilɔɔnya nii.
28 Ofũ onu niata alɛ Mose lataasa Okpi Diisi Ofe
ɔsaabla, ku ntɔ be aata baawiwii ni di kayokontũ
biala suoto alɛ, Yaa Tɔkyɛntɛwɔ niaklee ni kukpi
dilaalo Israel batii babi suɔtɔbi kasale kuonwii di
Egipte kasɔ suoto.

29 Ofũ onu niata alɛ Israel batii lafuo lekpo
sɛɛlɛ nwu ɔtaalɛ fɛle kasɔ kosole suoto bakyɛ.

Kafɔɔ obe wɔ di Egipte batii lamiɛ alɛ bɔɔtaalɛ
nii, lekpo nwu nkpo layɔ ma fɛɛ. 30 Ofũ onu
niata alɛ Yeriko okpoo siyiyiɛ kplɛ nwu nkpo
labiɛ di obe wɔ di Israel batii lakyɛ baakyi sĩ ni
ayi akuɛnsĩ.

31 Ofũ onu niata alɛ batalo sɔnɔkpeetɛ Rahab
fɛmmle okle baalo ni batokopĩtɛ ba niasĩ ni Yaa.
Diekye aatuna aafũ Israel batii ba baakpee alɛ
balaala ni kasɔ nwu nkpo ninfa baasoosa di ɔkyɛ
nɔɔ.

32 Ɔmɛnlaa kaple ntɔkɔ ye? Obe nnaa, nse
ntɔbakakatɛ di Gideon ku Barak ku Samson ku
Yefta ku Dawid ku Samuel ku Yaa ɔlaa babuɛtɛtɛ
suoto. 33 Ofũ onu niata alɛ batii ba mmle bawo
lalenkee sɛka nlekɔ di kakpɛ kamɛ. Bawo kafɔɔ
lata batii labla asaa di osuku kanya. Bawo kafɔɔ
nnɛɛ lakpanko Yaa ɔlaa wɔ aabuɛ aatɛ alɛ ababla
ni suoto. Bawo kafɔɔ lamaasa bakplɛle nnya.
34 Ni baawo kafɔɔ laniisa ɔtɔ kplɛ wɔ natoofiɛ
ni bembembe, ni baadie di balo lɛma nnɛɛ kamɛ
nɛ. Batii ba mmle bamuu lɛma bia osie batawɛ,
kafɔɔ Yaa lakpee ma osie, baabakple basientɛ di
kakpɛ kamɛ, baalenkee bakpɛtɛ bamba. 35 Ofũ
onu niata alɛ basanko lakple baafũ babilɛma
ba niakple baataka ni baakpi kamɛ. Batii
bamba kafɔɔ latuna baabla ma amumu, baasĩ
alɛ, batandiki ma leeyo katenkɔ dialaase di obe
wɔ baakpi nii. Baatuna baabla nle mmle diekye,
baafũ baanu alɛ babawɛ nkpa fɔle be nikɔwa ni,
dilɛ dilenke ni miɛ nle be mmle.

36 Batii bawo, batii wo lɛma lama ma, baapɛ
ma kafɔɔ. Batii bawo kafɔɔ baapɛ akpo, baalaatɛ
ma laayo. 37 Baasafɔ batii bawo afuɔ, baabɛ
bawo kafɔɔ ku sɔɔ di akyuu anyɔ. Baalo

bawo kafɔɔ ku apa. Bawo, bafoso ku batie
akũ baatoonyukũ baatookyi, diekye bapiitɛ baale
osie kanya. Batii labla bawo amumu ku disi osie,
osie kanya. 38 Ta dibiene lɛma oso batawɛ lɛba
nwaa baasiɛ di kayi ka mmle batii kamɛ. Nioso
baakyɛ baatookyi sɛfaafuu ku abokote kamɛ fɛ
bafɔɔ. Baasiɛ kafɔɔ di sifuɔntuu kamɛ ku atuɛ
kaasɔ kamɛ.

39 Batii ba mmle bamuu lefũ leyooto biene ta
ofũ onu lɛma oso. Kafɔɔ kuonwii lɛma kɔnɛɛ
ditakpanko lɛsaa le ɔlaa di Yaa labuɛ aatɛ ma
nii. 40Diekye Yaa ntɔɔbla disibu le niɛtaka katoo
dilenke ni ɛɛtɛ ɛɛta wo. Lɛsaa le oso ɛɛbla ni
nkpo ninle alɛ, diediki awo buɔbakyakaa ma di
suoto fiɛ ababla awo ba dudu munwo nimmu.

12
Yaa Ninle Wo Kote.

1Nkpo oso, di obe wɔ bukpe ni batii kpinwu ba
mmle di nkpa lɛma kotuo wo ni lɛsaa le ninle ni
ofũ onu yi, bita bukpee okyiini buɔbla ɔkpɛ wɔ
ninte wo ni siitũ alɛ buɔɔta disi. Biɛta budiki
lɛsaa lele nimawa wo ni siisuku loo suoto ku
okpile wɔ ninkle wo ni osie kanya butɛ di ɔlɔɔkɔ.
2 Biɛta buta anu loo atika di Yesu lete suoto, otii
wɔ suoto di ofũ onu loo ntika ni diɛyɔ ni kaasɔ
kakyekɔ diɛlaase ni kaanyɛntɛlekɔ. Aafe diibuo
kamɛ aakpi di kowoso suoto. Kafɔɔ atayɔ nwu
ole di sinunsɔ se nintika ni di otii wɔ niekpi ni
koowoso suoto, diekye aanya suoto lɛyɔɔ le niate
nwɔ ni sĩitũ. Kafɔɔ nunua yi, nfɛ aasi di Yaa
lɛkakpomii ɔlɔɔkɔ di oletanɛɛkyɛ.

3 Bibu disi di Yesu suoto binyu, di mmle okle
aatuna aafe ni diibuo kamɛ di bakpileblatɛ nnɛɛ

kamɛ, alɛ nnɛɛ dilaafee ye bipɛbikple ni. 4Kuntɛ
biɔkpɛ minyila di okpile suoto yi, biibadu nfũ
dikpe ni alɛ biewii ni ntɔ lee kaasɔ. 5 Bitooyee
ɔnyɛɛ sekpeelaa se di Yaa lakakatɛ alɛɛ ye ni fɛ
babi? Aakakatɛ alɛ,
“Obi nii, tan-yɔ Saate lɛnanfi fɛ lɛsaa le ninanfĩ

nii.
Tanta nnɛɛ lafee fɔ nse oosĩ ɔlaa anta fɔ.

6 Diekye batii ba di Saate nwu mbɔmbɔ nii yi,
mma annanfi nɛ.

Batii ba kafɔɔ eefũ alɛ bale nwɔ ni babi yi,
mma annanfi kootoko nɛ.”

7Bikpee otu nse bɔɔnanfi ye fɛle Yaa nikɔnanfi
babi. Diekye obi kuonwii nnaa alɛ diidii ote
diɛnanfi nwɔ nii. 8 Nse baananfi ye fɛ mmle
okle ɔɔnanfi ni babi nɔɔ bamu yi, ni diotuo alɛ,
biele nwɔ babi bamu, ni otii bamba babi bile.
9 Diɛkyakaa ni di nle mmle suoto yi, bamuu
loo bukpe bate kaasɔ ka mmle suoto ninanfi
wo mun-yɔ dibu munta ma nii. Ni lɛ oso nfɛ
munaawakosa suoto kasɔ buta Yaa wɔ ninle
ni anwuna loo kote alɛ buasiɛ nkpa. 10 Bate
loo kaasɔ ka mmle suoto nnanfi wo di obe
kakuii kamɛ fɛ mmle okle beenyu alɛ dilɛma nii.
Kafɔɔ Yaa nnwɔɔ yi, annanfi wo di mmle okle
dialɛ ninta wo nii alɛ, buate klekle fɛ nnwɔɔ.
11Lɛnanfi kuninwii nimɛnɛmɛnɛ di obe wɔ kamɛ
bɔɔnanfi ni otii nwu nkpo, nimbuo nwɔ suoto.
Kafɔɔ sɛmaa, lɛnanfi nwu nkpo nta alɛ otii nwu
nkpo mbla asaa di osuku kanya ante tinini, ansiɛ
nkpa di atoko ɔkyɛ ole kamɛ.

Lolaa Fanyu Di Mmle Okle Fasi Ni Nkpa.

12 Bisinnaa osie, nioso bikple bikpee suoto lee
osie. 13Biediki sisuku se ninlɛ ni nwaa bita suoto
biɛkyɛ sĩ di suoto alɛ batii ba di akunkyi nsinnaa
ni osie dilaanɔɔ, kafɔɔ akunkyi lɛma nwu nkpo
kawɛ osie.

14 Bikpee okyiini alɛ biasiɛ di atoko ɔkyɛ ole
kamɛ ku batii bamuu. Bienyu kafɔɔ bilɛ biesiɛ
nkpa klekle. Diekye otii kuonwii dilɔbanya Saate
nwu nkpo nse aasiɛ nkpa klekle. 15 Bilolaa
binyu nwaa bilɛ otii kuonwii dieyu Yaa sibualɛ
se mmle, alɛ diata alɛ okpile odu wɔ ninkpe
ni olo kakɔntɔ kaamɛ lee alɛ, kuakpɔkpɔtɔsa
batii kpinwu alɛ baakpɔnɔnfɔ. 16 Bilolaa binyu
nwaa bilɛ otii kuonwii dilaale sɔnɔkpeetɛ ee
anunsɔsaa blatɛ fɛ mmle okle di Esau labla nii.
Di obe wɔ aayɔ sɛnɔɔfo nɔɔ aasunsũ aafũ ni
alesaa lɛbɛsibii ninwii pɛ. 17 Fɛ mmle okle biye
nii, sɛmaa Esau lamiɛ osie kanya alɛ se aafũ
dikusɛkusɛ fɛle obi nɔɔfole fiɛ, kafɔɔ ote lasĩ nwɔ
ɔta. Diekye osuku kuonwii ditasinwɛ nwɔ alɛ
aakyɛlɛnsa lɛsaa le aabla nii. Nu aawi kaku osie
kanya alɛ oofũ dikusɛkusɛ nwu nkpo, atasinwɛ
ni.

18 Diele Sinai kobokote ko biafuo ni ɔkpanko
kuofiɛ ni kafɔɔ ku ɔtɔ bembembe nfũ biɛwa
fɛ mmle okle di Israel batii lakyɛ nii. Diele
nlokonkyɛ ku ditunu ku afɛɛfɔ siene nfũ kafɔɔ
biɛwa. 19 Diele kafɔɔ dikyukyoo le sɛɛlɔ ni sĩ
nkpe ni osie ku sɛlɔ onu wɔ di Israel batii lanu ni
baatikiti lekoto alɛ sitasimbuɛ ni ɔlaa nfũ biɛwa.
20 Diekye balabafuo oyila di kufiofa ko baakpee
ma ni suoto. Baatɔkɔ ma alɛ, “Nse lɛsaa lewo
ee bia bɔkɛɛ lɛkpanko kobokote nwu nkpo yi,
baasafɔ nwɔ afuɔ balo.” 21 Lɛsaa le baanya ni

ninfa latɛ diabla lɛyɛkɛsaa kplɛ. Nioso diata alɛ
Mose labuɛ alɛ, “Lɛyɛkɛ ntoomufũ mi dita alɛ
kotũtũkũ kpakpakpa.”

22 Kafɔɔ aye yi, Sion kobokote suoto biɛwa,
dile ni Yaa wɔ ninkpe ni okpoo, kule ni Yaa
kafa Yerusalem. Nfũ di Yaa batɔkyɛntɛ nkpe
nkpe, nkpe nii ku suoto lɛyɔɔ. 23 Kakyakaa
nii, bitɔɔwa Yaa babi kasale bawokalɛɛkɔ, mba
ayooto bɛɛkpana ni di Yaa kafa. Bitɔɔwa Yaa
wɔ ninle ni batii bamuu kantɛ ku batii biene ba
nintookpi ni di Yaa lɛbla ma anwuna ɛɛbla ni
klekle beewo ni nimu nfũ. 24 Bitɔɔwa kafɔɔ Yesu
wɔ niekyeko kanya ninii fɔle Yaa nfũ ɛɛwako ni
batii nɔɔ nfũ. Biɛwa kafɔɔ ntɔ nɔɔ be beewiwii
ni nfũ dikle ni ɔlaa wɔ ninlenke ni Abel ntɔ be
baawii ni suoto.

25 Nioso bilolaa binyu nwaa bilɛ nse Yaa
kɔkakatɛ anta ye yi, bilaasĩ nwɔ ɔlaa onu. Diekye
batii nwu nkpo lasĩ nwɔ ɔlaa onu di obe wɔ aasĩ
ɔlaa aata ma ni kaasɔ kammle suoto. Nioso bata-
fuo otoso di letokonanfi nɔɔ nwu kalɔ. Nkpo okle
kafɔɔ di lele wo mate nɛ. Lele wo manlenkee
nse buosĩ Yaa wɔ nikɔkatatɛ di osi anta wo ni
kaasɔ ka mmle ɔlaa onu. 26 Ɔlaa nɔɔ latũkunsa
kasɔ ka mmle di obe nwu nkpo kamɛ aakakatɛ
nii. Aakple aabuɛ kafɔɔ aatɛ alɛ, “Kamakple
ntũkunsa kasɔ ka mmle ninwii. Kafɔɔ nunua yi,
diesinle kasɔ ka mmle lete kamatũkunsa kafɔɔ
ku osi kamatũkunsa.” 27 Sɛlaa se mmle aabuɛ
alɛ, “Kamakple ntũkunsa ni ninwii,” kutuo wo
klekle alɛ, lɛsaa lele di Yaa lɛbla diotũkũ kamaa,
abamufũ ni antũkunsa, anwɔɔsa ni. Diediki
asaa ya ninantũkũ ni lete nimabu.

28 Nkpo oso bita bupɛ Yaa sɛfa, diekye bukpe
sɛka kalekɔ ka ninantũkũ ni diidii alɛ bubabuo.

Nioso bita busumu Yaa di osuku wɔ niesiɛko
ni suoto ku lɛyɛkɛ, buɔyɔ dibu kafɔɔ butɔɔ.
29 Diekye Yaa loo ninle ɔtɔ wɔ ninfiɛ asaa
anlalaasa ni nɛ.

13
Lɛsaa Le Dikaatɛ Alɛ Buabla Fiɛ Buabuo Ni

Yaa Anu.
1 Bibɔmbɔ bawo obe lele fɛle Kristo kamɛ

babilɛma. 2 Bitanyee bafɔɔ otoofũ di ayo
lee. Diekye batii bawo labla nkpo baafũ Yaa
batɔkyɛntɛ batatofo nii. 3 Bienyuma mba ninte
ni laayo fɛ minkoma ninte laayo. Bienyuma
mba kafɔɔ bɔɔbla ni amumu fɛminkoma bɔɔbla
amumu nwu nkpo.

4 Bita dibu disiɛ baamuu lee sɛsa ku sɛsɔfɔ
kamɛ. Basa ku basɔfɔ batandie bawo kamaa.
Diekye Yaa makanko basɔnɔkpeetɛ bamuu ku
mba nikotetee nii. 5 Bitansɛɛsa anu kooto suoto.
Biɛta lɛsaa le ninkpe ye ni dibuo ye anu. Diekye
Yaa lebuɛ alɛ,
“Namadie ye nnɛɛ diidii.

Namadiki ye atoko kafɔɔ diidii.”
6 Nkpo oso buafuo obuɛ ku sɛkambi bulɛ,
“Saate nwu nkpo ninle mi kyakaakotɛ, nioso

namayɛkɛ.
Be di otii wo nii kafuo mi ɔbla?”

7 Binyuma batunletɛ lee ba niabuɛ Yaa ɔlaa
baataye ni. Bibu disi binyu mmle okle baasiɛ ni
nkpa, bienyu ofũ onu lɛma nwu bitekete. 8 Yesu
Kristo ninkyi diidii. Mmle okle aate ni di obe wɔ
nintɔbafe ni kamɛ, nkpo okle kafɔɔ ate miɛ nɛ.
Nkpo okle kafɔɔ abate dinaa ni kaloo nɛ.

9 Bitanfũ asaa otuo bamba ya baatii kotuo ni
ate ate bianu alɛ biadie di osuku biene nwu
nkpo suoto. Yaa sibualɛ lete ninkpee ye situ osie,
diele afiofa ya nintika ni diɛ alesaa ole suoto,
anankyakaako batii ba nimbla nya ni di suoto.

10 Awo yi, oleɔta akyikye anwii nkpe wo di
olebatatɛ ba ninta ni ole di Yuda batii Olekatakɔ
nwu nkpo kamɛ, nnaa osuku manle ni alesaa ya
nintika nya ni di suoto.

11 Yuda batii Oletatɛ Nɔɔfo n-yɔ babɔkɛɛ ntɔ
ankyɛnko Kakleklekɔ kaamɛ Kakleklekɔ, anaata
ole di sikpile disi. Kafɔɔ babɔkɛɛ nwu nkpo
bamu manfiɛ ma di okpoo nwu nkpo ɔlɔɔkɔ.
12 Nle mmle oso di Yesu kafɔɔ lakpi di okpoo
kplɛ nwu nkpo ɔlɔɔkɔ nɛ. Ku disitikasaa alɛ
aafoto batii nkyeko sikpile kamɛ ku nnwɔɔ omu
nɔɔ ntɔ. 13 Nkpo oso yi, bita bukyɛ ɔkyɛ nɔɔ di
okpoo nwu nkpo ɔlɔɔkɔ alɛ sinunsɔ se baakpee
nwɔ ni yi, awoo baakpee wo sĩ fãa. 14 Diekye
kaasɔ ka mmle suoto yi, bunaa okpoo kuonwii
bubasiɛ nwu ni kaamɛ obe lele. Kafɔɔ buonyu
osuku munta okpoo wɔ nikamawa nii.

15Nkpo oso yi, obe lele bita buyɔ katansa buta
Yaa fɛ oleɔta diefe ni di Kristo suoto. Nni ninle
lɛsaa le nindie ninkye ni batii ba niefũ leyooto
nɔɔ beenu ni kanya kamɛ nɛ. 16Bitanyee dibiene
ɔbla ɔta bawo, ku bawo kafɔɔ asaa ɔta. Diekye
nle mmle ɔbla nle oleɔta wɔ nimbuo ni Yaa anu.

17 Bikyɔɔ batunletɛ lee ɔlaa atoko, biɛwakosa
suoto kasɔ bita ma baakpaa ye. Diekye mma
nikonyu ye nɛ, fɛ batii ba nimata ni nkuntaa di
nkpa lee suoto manta ni Yaa. Bibu ma baabla
ɔkpɛ wɔ mmle ku suoto lɛyɔɔ alɛ kulaakple atoo

kuta ma. Nse diele nkpo, ni ɔkpɛ lɛma ɔbla
dilabale lɛkyakaako dita ye.

18 Bipɛ ɔlaa bitɔɔta Yaa diisi loo. Buofũ buonu
bulɛ otu loo diloolo wo lɛpɔɔ kuninwii. Diekye
buomiɛ bulɛ butɔɔbla lɛsaa le ninlɛ ni obe lele.
19 Kotikiti ye lekoto osie kanya nlɛ, biapɛ ɔlaa
minta Yaa alɛ aakplesa mi anwako ɔkyɛ lee di
obe kakui kamɛ.

Ɔlaa Ɔpɛ Ɔta Yaa Ku Lɛsɛɛsa Yɛntɛle.
20 Yaa wɔ ninta ni atoko ɔkyɛ ole, aasɛnkɛsa ni

Saate Yesu wɔ ninle ni Bafosokpatɛ Kplɛ aakyeko
ni bakpi kamɛ, diefe ni di ntɔ kanya ninii fɔle
nwu nkpo ninnaa ni kaloo, 21 ayɔ asaa biene
amuu ata ye fãa alɛ biafuo nwɔ dibiesaa ɔbla.
Afe di Yesu Kristo suoto aabla lɛsaa le ninlɛ nwɔ
ni kaamɛ loo. Lete nɔɔ lele ninle leklekle ninnaa
ni kaloo. Diwa kaanya.

22 Babiloo, kotikiti ye lekoto nlɛ, biakyɔɔ atoko
di ɔlaa wɔ mmle kɔkpana n-yɔ nkpee ye ni osie,
diekye kukũ kakui ko kule.

23 Komiɛ nlɛ nta ye bitofo nlɛ, batoodiɛ obiloo
Timoteo di leyo katenkɔ. Nse ɛɛwa ɔkyɛ nii wla
kamaa, munko nwɔ bubawa mumanya ye.

24 Bisɛɛsa batunletɛ lee bita wo ku Yaa batii
nwu nkpo bamuu. Babiloo ba niekye ni Italia
bamuu kafɔɔ alɛ bɔɔsɛɛsa ye biene biene.

25 Yaa sibualɛ disiɛko bamuu lee.

